
1 
 

 
 
 
 
 
 
 
 

 
 
 
 
 
 
 
 
 
 
 
 
 
  
 
 
 



2 
 

KƏLBƏCƏR YUXULARINI XAT İRƏ KİMİ     
SÖYLƏYƏN ŞAİR 

Kəlbəcərin ağır eli yerindən, yurdun-dan 
cüda düşəndə Elməddin yəqin uşaq olardı və indi o 
Kəl-bəcəri yuxu kimi xatırlayır. Bütün K əlbəcər 
şair-l əri kimi, Elm əddin Nicat da əslində 
yuxularını danışır və yazır. Çünki, vətənə 
qayıtmaq hələ yuxularda mümkündür. 
 Hər bir K əlbəcər şairinin ömrünün miqyası 
yadına salabildiyi yer adları, xatırladığı təbiət 
obrazları qədərdir. Elm əddinin ömrünün 
hüdudları söylədiyi xatir ələrl ə, yaşantılarla 
tamamlanır. O, xatirələrini yuxu kimi yozur, 
yuxularını da xatir ə kimi danışır. 
  Qaçqınlıq-köçkünlük, vətəndə vətən 
həsrəti, qəriblik a ğrısı Kəlbəcər şairl ərinin taleyin ə 
yazılıbdır. Neçə şair göz yaşını içinə axıdıbdır, 
Kəlbəcərin yuxularına girdiyin ə inanıblar. 
 
 Ana fəryadından ayılan uşaq, 

Nənnisi tərsinə qoyulan uşaq, 
Vətəni çadırlar sayılan uşaq, 
Bir qaçqın şeiri deyəcəm sizə. 

 
Taleyə baxın: Azərbaycan şeirinin ənənəvi mövzu 
təsnifatına bir mövzu da əlavə olunur: qaçqın şeiri. 
Başqa bölgələrimizin şairl əri məndən inciməsinlər 

elsiz qalmağın dərdini qo şma-gəraylı dilind ə 
Kəlbəcərlil ər qədər heç kim söyləyə bilməyib. 
 Onların təbiət duyğusunda əski inancların 
işığı var. Bu şairl ərin peyzaj-landşaft obrazları 
ağacla, dağla, daşla iç-içə, ürək-ür əyə 
yaşamasından gəlir. Kol dibind əki bənövşəni, 
daşdakı kəkliyi xatırlama onlar üçün ən munis 
məqamlardır. 
 
 O daşda kəklikd ən naz sallanırdı, 

Onda o yamacdan yaz sallanırdı. 
Qayadan bir lülə buz sallanırdı, 
Bu xınalı daşlar mənə tanışdı. 

 
Elməddin Nicat şeirlərinin bir ünvanı da 
təhtəlşüurunda yaratdığı, xəyallarında yaşatdığı 
qızın obrazıdır. “İllərin o tərəfində”, ömrünün o 
biri tayında qoyub gəldiyi qızdır. 
 
 Bu çaylaqdan çox haytalı sel keçib, 

Körpüsündən karvan gəlib, el keçib. 
Aramızdan gör bir neçə il keçib, 
Gərək səni itir əndə gəzəydim. 

 
Elməddin Nicatın gözəl şair olmağının bir dəlil-
sübutu da qadın taleyini anlaması və ifadə edə 

bilməsidir. İstedadlı şairə Şahinə Könülə həsr tdiyi 
şeir onda bu hissiyatın güclü olmasını bildirir: 
 
 Gözlərind ən düşür yarpaq, 
 Yuxalıb payız ağlayır. 
 
Yaxud 
 
 Qarşımdakı dərd divar, 
 Mənim kimi d ərddi var? 
 Qara-qara dərdi var 
   Sarı qızların. 
 
 Çoxları incik yaşar, 
 Şeytanlıq, cinlik yaşar. 
 İçində gənclik yaşar 
   Qarı qızların. 
 
Bütün Kəlbəcər şairl əri kimi, Elm əddin Nicat əski 
qafiyələrin sehrinə, poetik deyim-lərin m ənasına 
hələ  inanır. Onların mən-sub olduqları toplum 
təcnisin intonasiya-sını, ritmini hələ də yaxşı 
anlayır. 
 
 Yayılmaya təhqir, yalan, ya şayə, 

İnsan oğlu qəlbi t əmiz yaşaya. 
Aşıq deyər yaş aya, 

Hesablanmır yaş aya. 
Ocağına su dama 
Köz salarmı yaş ayə. 

Saatla sökülür, keçir yaş ayə, 
İlə tələsdirir an anı, andım. 

 
Şəhər onlar üçün yad, məchul yerdir. Şəhər 

azadlığın alındığı, ömrün günlərinin qarı şıq 
düşdüyü məkamdır. Ona görə də şəhər qızı 
özgəliyin, məchulluğun ifadəsi kimi kənd qızlarına 
qarşı qoyulur.Şəhər qızı gənc kişi ehtiraslarının 
xatir əsidirsə, kənd qızı, dağlar qızı doğmalığın, 
yurda bağlılığın simvoludur. 
 
 Elə kənddən gəlib k ənd uşağıdır, 
 Mənim bu şəhərdə bir gözəlim var. 
 
Elməddin gənc olsa da, üzünü həmişə ötüb keçən 
günə tutur. Onun içini keçən günün nisgili 
göynədir. Şeirlərinin f əlsəfəsi bu günlə keçən 
günün müqayisəsindən doğulur. 
 
 Dərddən ikiqat olmuşam, eybi yox, 
 Əyilməz vüqarın idim, eləmi. 
 
Kəlbəcər şairl əri harda yaşamalarından asılı 
olmayaraq, hamısı yurd havasının içindədirl ər. 



6 
 

Ağdabanlı Qurbanın, Dədə Ələsgərin səpdiyi 
qoşma-gəraylı, təcnis toxumları onların sinəsində 
cücərməkdədir, göyərməkdədir. 
 Elməddin Nicat sinəsində yurd havası 
Kəlbəcər yuxularını danışır. Birc ə qalır ki, 
yuxuları çin olsun... 
  

Filologiya elimlər doktoru professor  
               Rüstəm Kamal. 

 DÜNYA İÇİM BOYDA  
   
Ötən illər bir qərənfil həyatı, 
Xallı lalə - oxunmamış bayatı. 
Günü-gündən şaxələnib boy atır, 
Dünya mənim içim boyda görünür. 
 
Arzum dönüb yel aparmış əlçimə, 
Uzağa yox, boylanıram içimə. 
Ülgüsü var, uyğun gəlmir ölçümə, 
Dünya mənim içim boyda görünür. 
  
Bir sahilik, ayrı tayda deyiləm  
O günəşdə, mənsə ayda deyiləm. 
Mən dünyanın çölü boyda deyiləm, 
Dünya mənim içim boyda görünür. 
  
Dünya tutmaz de kimdəki arzunu? 
Boyundakı, biçimdəki arzunu. 
Ancaq tutur içimdəki arzunu, 
Dünya mənim içim boyda görünür. 

  YAŞADIM  
   
 Tanrının verdiyi ömrü 
 Taleyin qəsdin yaşadım. 
 Bəzən coşdum - haylı, küylü, 
 Bəzən də susdum yaşadım. 
 
 Dünyanın dar dalanında, 
 Düz çıxdı tər dabanımdan. 
 Məni sancan ilanın da 
 Quyruğun basdım, yaşadım. 
 
 Səni sevdim, səni, qəsdən, 
 Çıx könlünə, məni səslən. 
 Ürəyimdən gələn səsdən 
 Özümü asdım, yaşadım. 

CİNAS GƏRAYLI 
 
Tuşlandımı gözün gözə, 
Yara vurdun gözün gözə. 
Oxu dəysə gözün gözə 
Eşqi tərk eləmək olmur. 
 
Sevgi nurdu daş odama, 
Atsan çatmaz daş o dama. 
Qəlbi, ruhu daş adama 
Nəsə həkk eləmək olmur. 
 
Düm qarasan, düm sarısan, 
Köklənərəm sim sarısan. 
Ürək, tanrı simsarısan, 
Sənə şəkk eləmək olmur. 

KİMİ 
 
 Həsrət, hicran yordu məni, 
 Qayalara vurdu məni. 
 Cilikl əyib qırdı məni, 
 Pul-pul oldum şüşə kimi. 
 
 Qəlbdə bir yer, bir göy dərdi, 
 Oyur məni bu göynərti. 
 Ürəyimdə dərd göyərdi 
 Üzə çıxmaz rişə kimi. 
 
 Sevinc gəlir qram-qram; 
 Qəhərimdən boğuluram. 
 İçin-için qovruluram; 
 Ah qalxır günəşə kimi. 
 
 Uduzdum sevda cəngində, 
 Yaxam əzabın çəngində. 
 Sifətim nərgiz rəngində, 
 Duruşum bənövşə kimi. 

AĞLAMA 
 
Ağıldan inciyən ürək, 
Bu inciklik nəyə gərək. 
Hə, “səndən əl, məndən ətək” 
Düşəndə qalx tut, ağlama. 
 
Sevgi özü bərk sınaqdır, 
Eşqdən qorxmaq bəd qınaqdır. 
Sevdanın puç olan vaxtı 
Özünü tox tut, ağlama. 
 
Ağıl ki, var nə karədir, 
Hiss üyüdən kirkirədir. 
Ruhun hələ bakirədir, 
Qəddini şax tut, ağlama. 

DÜNYA 
 
 Yaş eynimi siləliyib, 
 Dərdin məni silləliyib. 
 Bəxtimi dərd gülləliyib, 
 Topunu bağlama, dünya. 
 
 Sabahı var hər gecənin, 
 Dişi batmır göy gürzənin. 
 Bu qapı keçəl Həmzənin,- 
 Atını bağlama, dünya. 
 
 Qəlbimdə ocaq gələcəm, 
 Güzümdə çıraq gələcəm. 
 Bir axşam qonaq gələcəm, 
 Qapını bağlama, dünya. 

GETMƏYƏCƏM 
 
Tutub əlimdən gəlmişəm, 

 Çıxıb ölümdən gəlmişəm. 
 Bura zülümnən gəlmişəm 
 Qovma məni, getməyəcəm. 
 
 Çiçəyimi sovubdular, 
 Ovum-ovum ovubdular. 
 Ordan zornan qovubdular, 
 Qovma məni, getməyəcəm.  
 
 Ümidim sənə tapınır, 
 Qapı günəşli, qapı nur. 
 Üzümə çırpıb qapını 
 Qovma məni, getməyəcəm.  
 
 Ölüm həyatın son ucu, 
 Ürəyimi al dil ucu. 
 Sıyırıb qəzəb qılıncın 
 Qovma məni, getməyəcəm.  
 

Bağçam viran, gülüm həşəm, 
Dərd-ələmdi kefim, nəşəm. 
Getmək üçün gəlməmişəm, 
Qovma məni, getməyəcəm 

ANAMA 
“Dövl ətdə dəvə - övladda nəvə”  

 
Nəvənin əlindən elə tutmusan, 
Çıxıbdı yadından uşağın, ana. 
Deyəsən özünü lap unutmusan, 
Haqlımı, haqsızmı qınağın, ana?! 
 
Gözün yaman qorxub dəcəlliyimdən, 
Bu cüllüt nəvəndən yoxdur xəbərin. 
Öyündüm şəhərdə kəndliliyimnən, 
Ana, fərqi çoxdu kəndlə şəhərin. 
 
Hələ gülüşə bax gözünün altdan, 
Biz deyən sözləri deməli almır. 
Çətin çıxacağıq sözünün altdan 
Boynuna tutduğu əməli almır. 
 
Mən belə deyildim anam, ay anam, 
Üzümdə abırım, utancaqlığım. 
Mən sənin bir köynək yaxın balanam, 
Tutacaq deyəsən ta qısqanclığım. 
 
Çox da əzizləmə: “dövlətim, dəvəm”, 
Gəl belə böyutmə, almaz öyüdü. 
Sənin bu şəhərli dələduz nəvən 
Tökəcək burnumdan verdiyin südü. 

Mən kənddən gələndə özümnən, ana, 
İçimdə bir şəhər kənd gətirmişəm. 
Sən demə dünyaya övlad yox, amma 
Sözümü kəsməyə fənd gətirmişəm. 
 
Mənim ucbatımdan saçın qardısa, 
Belə qocalmağın gözümə gəlir. 
Sənə elədiyim nələr vardısa, 
Birə-beş qayıdıb özümə gəlir. 
 
Könlüncə böyüyür, gözlərin aydın, 
“Anamı ağladır” - alqışın tutub. 
Belə arzulayan sən olmasaydın, 
Deyərdim kiminsə qağışı tutub.   

OLAN YERDƏ 
 
 Arzuların boyatısan, 
 “Bülbül boyda bayatısan”. 
 Böyüyürsən, boy atırsan 
 Şirin dastan olan yerdə. 
 
 Yad seyrangah, qərib seyir, 
 Səyir atım, qərib səyir. 
 Adam elə qəribsəyir 
 Eldən, dostdan olan yerdə. 
 
 Söz kök atıb nəsillənir, 
 Dil köklənir, dil simlənir. 
 Adam bənd-bənd tilsimlənir 
 Məmməd Aslan olan yerdə. 

 YANDIRIR 
   Məmməd Aslana 
 
Ay sözün qızılı payız şairi, 
Nədənsə könlümü  payız yandırır. 
Ağlımı başımdan körpəliyimdən 
Alıb aparıbdı o qız:- yandırır. 
 
Sevən kəs həsrətdən gərək qorxmasın, 
Sevgi saray edər uçuq daxmasın. 
Heç kəsin bəxtindən ulduz axmasın, 
Məni məndən axan ulduz yandırır. 
 
Yanımda əzizdi sevginin xətri, 
Hələ göynəyirəm ilk eşqdən ötrü. 
Eh, məni “Reyhan”ın bir duyum ətri, 
Deyəsən səni də, “Nərgiz” yandırır. 

*** 
 
Qayğılar zamana yükdü, 
Saatım geriyə dönmür. 
Məndən ona sevda yolu, 
Ondan bəri yol görünmür. 
 
Kimsə düşüb dalımıza, 
Hay-haraynan kimdi elə. 
Qara bəxtim, qara vaxtım  
Əvvəlim, ilkimdi elə. 
 
Yolumu ağlım aparır, 
Ürək məni sənə çəkir. 
Ağardın ağlım, bilmədin, 
Nə çəkir ürək, nə çəkir. 
 
Hərdən bir qız əl eyləyir, 
İllərin o tərəfindən. 
Yaman tez-tez ağrı qalxır, 
Sinəmin sol tərəfindən. 

BİR DƏLİ YAĞIŞ 
 
Gözümdə qarışıb eşqin düzümü, 
İçimdə bir dərin sevda hüzünü. 
Qara bulud tutub göyün üzünü, 
Güman ki, bir dəli yağış başlaya. 
 
Taleyi kəm görüb gözüm duruxdu, 
Həsrətim diribaş, bəxtim dunuxdu. 
Altına girməyə çətir də yoxdu, 
Güman ki, bir dəli yağış başlaya. 
 
Ürək istəyimi yaşadam deyir, 
Damın damacaqdı, yaxşı dam deyil. 
Bu yağış o biri yağışdan deyil, 
Güman ki, bir dəli yağış başlaya. 
 
Yuvadan-yuvaya quş pırıldayır, 
Şimşək baxışlara tuş parıldayır. 
Allah, qulaqlarda göy guruldayır, 
Güman ki, bir dəli yağış başlaya. 

ELƏ GÖZƏLDİ Kİ, 
 
Bəzən dünya tarimardı, 
Bəzən elə gozəldi ki!... 
Bu nizamı yerbəyernən, 
Düzən elə gözəldi ki!... 
 
Ürəkdən, candan oxuyan, 
Damardan, qandan oxuyan. 
Əhli-irfandan oxuyan, 
Ozan elə gözəldi ki!... 
 
Xəyalım dağda, aranda, 
Nələr olmur bircə anda. 
İçini boşluq saranda 
Azan elə gözəldi ki!... 
 
Fələk soyuq baxdı bizə, 
Qarğadı kim bəxtimizə?! 
Bu dərdi kəm bəxtimizə 
Yazan elə gözəldi ki!... 

GƏRƏK SƏNİ... 
 
Belə getmək hardan düşdü beyninə, 
Daha dərdim məni almır eyninə. 
İndən belə axtarmağın xeyri nə 
Gərək səni itirəndə gəzəydim. 
 
Bu çaylaqdan çox haytalı sel keçib, 
Körpüsündən karvan gəlib, el keçib. 
Aramızdan gör bir neçə il keçib, 
Gərək səni itirəndə gəzəydim. 
 
Sevinc yoxa çıxan, həsrət ili şgən, 
Ürəyimdə qalıb sevgi tilişgən. 
Gərək itik itir ənlər demişkən— 
Gərək səni itirəndə gəzəydim. 
 
Hücum çəkir sənsizliyin alayı, 
Qismətimə düşdü bəxtin qolayı. 
İndən belə axtarmağım havayı, 
Gərək səni itirəndə gəzəydim. 
 
Həsrət hissi keçirməzdim o vaxtlar, 
Xəyalıma gətirməzdim o vaxtlar. 
Gərək səni itirməzdim o vaxtlar— 
Gərək səni itirəndə gəzəydim. 

AĞLAYIR 
   Şahinə Könülə 
 
Bu gecənin o üzündə, 
Bir qaragöz qız ağlayır. 
Başından tüstü buğlanır, 
Od ruhu bumbuz ağlayır.  
 
Fələk girdi babalına, 
Göylər susdu məlalına. 
Viran olmuş cəlalına 
Ay yanır, ulduz ağlayır. 
 
Ürəyi yurd, canı torpaq, 
Könül dostu qələm, varaq. 
Gözlərindən düşür yarpaq 
Yuxalıb payız, ağlayır. 

 AY DƏLİ 
 
Ana dedin bağrım yandı, 
Pozuldu kefim, ay dəli. 
Yurdu yağı yağmaladı, 
Yıxıldı evim, ay dəli. 
 
Nə çəkdiyim ağrı bilir, 
Mən çəkəni doğru bilir. 
Mən bilmədim-Tanrı bilir, 
Nə oldu səhvim, ay dəli. 
 
Dərdim başdan arxa daşır, 
Ürək yaram arx adaşı. 
Sən dərdimin arxadşı, 
Gəl səni sevim, ay dəli. 

ÖMRÜ 
Mərhum şair Eldar Nəsibli Sibirelin 60 

illiyin ə 
 
Açırsan gözünü, dünya darısqal, 
Taleyin mindirir qatara ömrü. 
Dünyanı duymayan körpə uşağın, 
Ağlına gəlmir ki, qurtara ömrü. 
 
Yığılan bənövşə qomu yaşamır, 
Zirvədə səhranın qumu yaşamır. 
Mən yaxşı bilirəm hamı yaşamır 
Yamyaşıl içində ağ-qara ömrü. 
 
Özün bilməyənə görk dərdi vardı, 
Ağlı kəsməyənə dərk dərdi vardı. 
İçində bir bütöv türk dərdi vardı, 
Tanrı, çoxmu gördün Eldara ömrü? 

ÇƏKİR 
  Fərqanə xanıma 
 
Bir ürək bənövşə şəklin, 
Ürəyi kövrəklər çəkir. 
Dərd ayrıca bir filimdi, 
Onu da ürəklər çəkir. 
 
Bu nə yanğın, bu nə əhval, 
Lap əridim misqal-misqal. 
Sevdalı başlara sığal 
Sərsəri küləklər çəkir. 
 
Yollardan yığış həsrətim, 
Ay alqış, qarğış həsrətim. 
Bir damcı yağış həsrətin, 
Yanıxmış çiçəklər çəkir. 
 
Təki Allah eyləməsin, 
Bir kimsə ah eyləməsin. 
Sevən günah eyləməsin, 
Çiynində mələklər çəkir. 

QIZLARIN 
  
 Qarşımdakı dərd divar, 
 Mənim kimi dərddi var? 
 Qara-qara dərdi var 
   Sarı qızların. 
 
 Dağların bulud alayı, 
 Çıxır sinə dolayı. 
 Vüqarı  oğlan payı 
   Qara qızların. 
 
 Çoxları incik yaşar, 
 Şeytanlıq, cinlik yaşar. 
 İçində gənclik yaşar 
   Qarı qızların. 

O QIZ OLMAZ 
 
 Ürək mənim qala dağım, 
 Ürəyində qala dağım. 
 Ürəyimdə qaladığım 
      Od buz olmaz. 
 
 Gülüm, sevda bambaşqadır, 
 Sevgi ömrü tam yaşadır. 
 Təklər eşqlə baş-başadır, 
  Yalqız olmaz. 
 
 Ümüd tükdən asılar da: 
 Üzülər də, kəsilər də. 
 Eşqə düşdü; asilər də 
  Quduz olmaz. 
 
 Fələk dərdi etdi pay-püşk, 
 Kimə xırda, kimə böyük. 
 İnanmıram, əhdə dönük: 
   O qız olmaz. 

QORUSUN 
 
Mən bu yolun yol yolçusu, 
Tanrı sevgini qorusun. 
Xan Çinarlar yırğalansın, 
Körpə tingini qorusun. 
 
Dünyanın tamam mərəzi, 
Bəllidi qəsdi-qərəzi. 
Haqqı çəkən haqq tərəzi, 
Mizan ülgünü qorusun. 
 
Hər ömür bir qalacıqdır, 
Qalasılar qalacaqdır. 
Kim sonuna varacaqdır, 
Əvvəl ilkini qorusun. 
 
Qəlb sınır, təmir eləmir, 
Susub səs-səmir eləmir. 
Gözlərim çimir eləmir, 
Yatsın mürgünü qorusun. 
     



29 
 

  ÇATMIR 
 
Qəlbimdə cücərən toxum Allahın, 
İlahi hisslərə qohum Allahın. 
Çatır dərgahına ahım Allahın, 
Bir məndən aşağı, dolayı çatmır. 
 
Bu səs o pərdədən yuxarı getmir, 
Bu çayın o səmtə axarı getmir. 
Hələ ki, çoxunun paxırı getmir, 
Hələ ki, çoxunun qalayı çatmır. 
 
Tanrı, yan baxırsan niyə doğmana, 
Bir özün çıxsana yiyə doğmana. 
Adına min şükür, saya daxmama, 
Ruhu olmayanın sarayı çatmır. 
 
Müqəddəs sevginin əzabı bəsim, 
Gəl dərdim, gəl sənə bir qurban kəsim. 
Eşqinin oduynan göynəyən kəsin 
İtən ünvanına harayı çatmır. 

YADIMA DÜ ŞÜRSƏN 
 
Olmusan əsiri bir xoş qılığın, 
Hardasan, necəsən, gözümdən uzaq. 
Bir azca ərköyün, bir azca çılğın, 
Lap bir az da kövrək, ay dəli uşaq- 
Sən mənim yadıma yaman düşürsən. 
 
Həsrət ürəyimdə eşqə yaraşıq, 
Yenə xatirələr gəlir bir ətək. 
Yolotu, qırxbuğum, yarpız qarışıq, 
Qışın ortasında yaz nəfəsi tək 
Sən mənim yadıma yaman düşürsən.  
 
Vüsalına həsrət yar ağlayanda 
Günəşin odundan qar ağlayanda, 
Kaman göynəyəndə, tar ağlayanda, 
Sən mənim yadıma yaman düşürsən. 
 
Sevda səmasından hələ düşmərəm, 
Nəzərə gəlmərəm, dilə düşmərəm, 
Mən sənin yadına belə düşmərəm, 
Sən mənim yadıma yaman düşürsən.  
 
Baxıb bu gününə öyünmədiyim, 
İkiyə bölünən məmləkət kimi. 
Boy atıb qoynunda böyümədiyim, 

Həsrətin çəkdiyim doğma kənd kimi 
Sən mənim yadıma yaman düşürsən.   

  EYLƏYİR 
 
Çiçəyi açmamış xəzəli çatdı, 
Yaşadım nə isə... Belə, həyatdı. 
Məni məhvərimdən çıxarıb atdı, 
Bu dünya nə təhər gərdiş eyləyir. 
 
Mən bir az duyğusal, bir az da kövrək 
Olmaqla başıma nə açdı fələk. 
Bir vaxt həsrətinə dözməyən ürək 
İndi sənsizliyə vərdiş eyləyir. 
 
Taleyin qisməti: bir işə bax da, 
Bir gün işgəncədə, bir gün qılıqda. 
Əziyyət çəkmirəm iş axtarmaqda, 
Hər zaman başıma dərd iş eyləyir. 

DÜNYADAN 
 
Dilimə sipər gedəcəm, 
Bəlasın çəkər, gedəcəm. 
Axırda nökər gedəcəm 
Ağalı, bəyli dünyadan. 
 
Yolum o son qataracan, 
Uruhumu qaytaracam. 
Beş arşın ağ aparacam, 
Mahallı, köylü dünyadan. 
 
Dərdim, sənə çox uyaram, 
Yaman çəkir oxu yaram.  
Bir səs də mən oxuyaram, 
Kamanlı, neyli dünyadan. 

   YARPAQ 
 
Rəngi avazıyıb, qanı quruyub, 
Bu yarpaq üzümə nə yazıq baxır! 
Sən bir şey bilmirsən, ay qoca vələs?- 
Bu yarpaq üzümə nə yazıq baxır! 
 
İçinə tükənməz qayğımı dolub? 
Gözünə çəkilməz uyğumu dolub? 
Canına payızın soyğumu dolub? - 
Bu yarpaq üzümə nə yazıq baxır! 
 
Özümdən-özümə acıq olmuşam, 
Qəlbi dərddən cızıq-cızıq olmuşam. 
Mən bundan da betər yazıq olmuşam, 
Bu yarpaq üzümə nə yazıq baxır! 
 
Xəzan olur o çəmən də, bu dağ da, 
Dağ üstündən bir dağ oldu, bu dağ da. 
Mısmırığı yer süpürür budaqda, 
Bu yarpaq üzümə nə yazıq baxır! 

BURNUMUN  UCU GÖYNƏYİR 
     Kəlbəcərin işğalından illər   
 keçir... Yenə də qaçqınlıq, çadır  
 şəhərcikləri! Bir ür əkdolusu   
 vətən baharının  həsrəti    
 həyatımızda ömür sürür!!! 
 
Yaz gəlir, çıxacaq koldan bənövşə, 
Sərəcək xalısın dərə enişə... 
Elə ki, boylanır xəyal keçmişə, 
Adamın burnunun ucu göynəyir. 
 
Yenə üzümüzdə duz əriyəcək, 
Yenə duyulacaq baharın ətri. 
Bulağın gözündən buz əriyəcək, 
Həsrətin çəkdiyin bulaqdan ötrü 
Adamın burnunun ucu göynəyir. 
 
Yəqin baxçamızda, həyətimizdə, 
Torpağın əkinə ehtiyacı var. 
Bizə pay verməyə həsrətimiz də, 
Biləndə ki, neçə bar ağacı var 
Adamın burnunun ucu göynəyir. 
 
Min bir rəngə çalan yaşıl çəmənə, 
Lalələr naz-nazı gəlin olacaq. 
İndi bülbül qonub ağ yasəmənə, 

Yenə meydan şirin dilin olcaq. 
Şaqraq zənguləli avazdan ötrü, 
Nəğməli, cəhcəhli bu yazdan ötrü, 
Adamın burnunun ucu göynəyir. 
 
Məni sərinlətmir bu su, bu ilğım, 
Vətən deyə-deyə oda düşəndə. 
İllərdir üzünə həsrət qaldığım— 
Allah! KƏLBƏRim yada düşəndə, 
Əsir QARABAĞım yada düşəndə, 
Adamın burnunun ucu göynəyir. 
    

2 aprel 2003. 

QORXURAM 
 
Yağı çəmənimi, çölümü sevir, 
Yəqin ki, taleyim zülümü sevir. 
Çoxu qaçqınlıqdan ölümü sevir, 
Qaçqın ölməyimdən yaman qorxuram. 
 
Qərib ölənlərdə dözüm də olmaz, 
Bir kəlmə deməyə sözüm də olmaz. 
Ölülər içində üzüm də olmaz, 
Qaçqın ölməyimdən yaman qorxuram. 
  
Allah başçılara səbri verməyə, 
Çadırda yaşatmaq əmri verməyə. 
Nə ola bu torpaq qəbri verməyə, 
Qaçqın ölməyimdən yaman qorxuram. 
 
Vallah, mələklərin, pərilərin də,- 
Düşmüşəm gözündən dirilərin də. 
Gəlləm acığına ölülərin də, 
Qaçqın ölməyimdən yaman qorxuram. 
  
Qorxuram acımı o dünya dada: 
Bir də nə istisi odun yada da. 
Qaçqın çağrılaram o dünyada da, 
Qaçqın ölməyimdən yaman qorxuram. 

    BİR QAÇQIN ŞEİRİ 
 
Təbi Kür-Arazdan daşqın şairlər, 
Taleyi həsrətdən uçqun şairlər. 
Yığılın başıma, qaçqın şairlər, 
Bir qaçqın şeiri deyəcəm sizə. 
 
Bir bilək oynanan qumarın sirrin, 
Üstü ört-basdırın, mamırın sirrin. 
Sətirlər deyəcək çadırın sirrin, 
Bir qaçqın şeiri deyəcəm sizə. 
 
Sıxılıb həyatın məngənəsində,  
“Səyyari yardım”lar məntəqəsində 
Dilənçi payının təntənəsində., 
Bir qaçqın şeiri deyəcəm sizə. 
 
Ana fəryadından ayılan uşaq, 
Nənnisi tərsinə qoyulan uşaq, 
Vətəni çadırlar sayılan uşaq, 
Bir qaçqın şeiri deyəcəm sizə. 
 
 
Zamanın ələyi ələmir dərdi, 
Olan ehtiyacın ödəmir dərdi. 
İçində ill ərin ələmi, dərdi, 
Bir qaçqın şeiri deyəcəm sizə. 

Könlünə verdiyi əmri tükənmiş, 
Bəxtinə yazılan ömrü tükənmiş. 
Ümüdü qırılmış, səbri tükənmiş 
Bir qaçqın şeiri deyəcəm sizə. 
 
Olub sarayımız qarğı daxallar, 
Ah-nalə yaradıb qarğıda xallar. 
Xalı tutmayana qarğadı xallar, 
Bir qaçqın şeiri deyəcəm sizə. 
 
Kimlər zülüm edib millətə gəlin, 
Bu dərdi dərdləşək heyrətə gəlin. 
Bir az yurd nisgilli söhbətə gəlin, 
Bir qaçqın şeiri deyəcəm sizə. 

DAĞLAR, YUXUNUZ Ç İN OLSUN 
      Rüstəm Kamala. 
Qəribsəyib səs içimdə— 
Ağlar, yuxunuz çin olsun. 
Eyməndiyim düm qaralar— 
Ağlar, yuxunuz çin olsun. 
 
Yüz yerindən bölgü dəyən, 
Şaxta vuran, bürkü dəyən. 
Üstündə bar mürgü döyən 
Bağlar, yuxunuz çin olsun. 
 
Yuxusun görüb ayılan, 
Eşqi dünyaya yayılan. 
Ömrün o tayı sayılan 
Çağlar, yuxunuz çin olsun. 
 
Gecələr yuxumdan qorxur, 
İçimdə var qara qorxu. 
Sinəmi gördüyüm yuxu— 
Dağlar, yuxunuz çin olsun. 
 
Ay batmadı, gün çıxmadı, 
Şaman yozmur, çin çıxmadı. 
Mən gördüyüm çin çıxmadı— 
Dağlar, yuxunuz çin olsun. 

BU DƏRDİ DAĞLARA K İM                          
QARĞAMI ŞDI 

Bir fotonun yaddaşında kəndimizin bir hissəsi 
yadigar qalıb. 
Sən hardan əlimə keçdin bu axşam, 
Sənli xatirələr nələr danışdı... 
“Elin cüda düşsün, elsiz qalasan”- 
Bu dərdi dağlara kim qarğamışdı?! 
 
O yalın yarpızı, nərgizi qərib, 
O döşdə köz kimi lalə közərib. 
O koldan bir gözəl bənövşə dərib, 
Yönü bu şəhərə pay yollamışdı. 
 
O daşda kəklikdən naz sallanırdı, 
Onda o yamacdan yaz sallanırdı. 
Qayadan bir lülə buz sallanırdı, 
Bu xınalı daşlar mənə tanışdı. 
 
Bu axşam qəribə axtarış oldu, 
Elə bil aramız bir qarış oldu. 
Yenə xəyallarım qatqarış oldu, 
Ağlım avazıdı, fikrim qarışdı.      

 AK İF SƏMƏDƏ 
  Kəlbəcər hara qayıtsın, 
  Kəlbəcərə biz qayıdaq. 
   Akif Səməd. 
Bəxtəvərdik, kef eylərdik, 
Qəribliyə ögeylərdik. 
Əl verməyən bədöylərdik, 
Bizlərə kəmənd atdılar. 
 
Köksüm altı yurd qorudu, 
Yağmalandı yurd, qurudu. 
Gözü kimi yurd qorudu, 
Göydəmir, səmənd atdılar. 
 
Kimsə keçməz keçiddilər, 
Bizi candan keçirtdilər. 
Dərə-dərə kiçiltdil ər - 
Tovlayıb kənd-kənd atdılar. 
 
Toy oldu toya gəlmədi, 
Çapıb da haya gəlmədi. 
Bilmədin niyə gəlmədi?- 
Ay Akif Səməd, atdılar.        

YUXUMA 
    Elşən Əzimə 
 
Elşən Əzim, könlüm yaman darıxır, 
Ana dağlar yenə girib yuxuma. 
Pişvazımda dayanıbdı nərgizlər, 
Bənövşələr xalı sərib yuxuma. 
 
Məni görüb həsrət elə sozalıb, 
Bahar deyir:-dərdim, qəmim azalıb. 
Göy yamaclar adaxlanmış qız olub, 
Əhd bağlayıb, könül verib yuxuma. 
 
İtənlər tapılıb mənim olubdur, 
Sevincim dərdimə qənim olubdur. 
“Gəlinqaya”naz çəkənim olubdur, 
“Qartalqaya” qanad gərib yuxuma. 
 
Elməddini tərpətməyin, yatıb ki; 
İstəyinə yuxularda çatıb ki! 
Səhərlər elə bir zəhər qatıb ki, 
Bu qaçqın yuxuma, qərib yuxuma.    
 
 
 
 
                              



44 
 

ÖLSƏM CANIM QURTULAR 
         Nadir Məmmədliyə 
 
Ruhu sıxır divarlar, 
Məni məndən qovurlar. 
İçimdə səs boğurlar, 
Nə qanıxmış qurddular. 
 
Bağda bülbül, gül naçar, 
Diş kilidə dil açar. 
Sahibli yurd gül açar, 
Xarabada qurd ular. 
 
“Qar yağdı arxam dağa”, 
Dağ qaldı - çıxam dağa?. 
Məni məndə tutmağa, 
Bir tələdir, qurdular. 
 
Belə qovğa, qov olmaz, 
Dərd, qovmaqla qovulmaz. 
Yaşasam dərdim olmaz— 
Ölsəm canım qurtular. 

 DƏLİSİDİR 
 
Bu sevgi ocağı isti saxlayar, 
Bu eşq köz vurğunu, qor dəlisidir. 
Bu həsrət beşikdən saza bağlıdır, 
Bu dərd ney xəstəsi, tar dəlisidir. 
 
Xəyalım səmanın qara qartalı, 
Söykənib zirvədə qara, qar tarı. 
Gözətçi qoyubdu qara qartalı, 
Qartal baxışlılar qar dəlisidir. 
 
Ürək bu tüstüyə, oda vətəndir, 
Dağda dəyə, kənddə oda vətəndir. 
Mənim bir yarım var, o da vətəndir, 
Ruhum yar sevəndir, yar dəlisidir. 
       
     
 
 
 
 
 
 
 
 
  



46 
 

ADAMNAN BEL Ə KÜSMƏZLƏR 
 
Nə haldadır bəşər, qız... 
Getmə, bağrım bişər, qız. 
Küsmə, dəymədüşər qız  
Adamnan belə küsməzlər. 
 
Hər qəlbin mətləbi var, 
Naz satmanın dəbi var. 
Küsməyin səbəbi var, 
Adamnan belə küsməzlər. 
 
Gerçək olmur xəyallar, 
Çətin səni duyallar. 
Adamı topa qoyallar, 
Adamnan belə küsməzlər. 

OLAN YER İ  
 
Hayana baxıram dərd yerləridir; 
“Kefin kök, damağın çağ”- olan yeri. 
Onun həsrətinin yurd yerləridir, 
Mənim saçlarımın ağ olan yeri. 
 
Bulud alay, səma ümman, göy nəhr, 
Əlçim bulud səmanı yar, hey səyir. 
Asimanda bir xəyaldı, göynəyir, 
Eşqinin qəlbimdə dağ olan yeri. 

 
Neyləyim, bir yuxu yozana dönüb, 
Özgəyə təsəlli yazana dönüb. 
Baharın ortası xəzana dönüb, 
Yamyaşıl sevginin bağ olan yeri. 

QAYIT G ƏL  
 
Sən gedəli məni təkcə görüb qəm, 
Qapımızı döyür hicran, qayıt gəl. 
Mən çıxsam da yaddaşından, yadından, 
Sən çıxmazsan heç bir zaman, qayıt gəl. 
 
Sən gedəli bağrım başı göynədi, 
Yandı mənə torpaq nədi, göy nədi... 
O inciklik keçib daha köhnədi, 
Kimdir səndən giley uman, qayıt gəl. 
 
Elməddini qərq etmisən ünlərə, 
Ya qismətdir kim görməyə, kim görə. 
Sevgi xatirinə ötən günlərə, 
Bircə anlıq olaq mehman, qayıt gəl. 
        
 
 
   

 
 
 
 
 
 
 



49 
 

YERİSƏN 
 
 Sən tanrının son ümüdi, 
 Sonuncu güman yerisən. 
 Başa gələcək işlərin, 
 Ürəyə daman yerisən. 
 
 Ayrı xəyal dərk eyləyən, 
 Vaxtından tez tərk eyləyən. 
 Ürəyimin ərk eyləyən, 
 Küsüsüz uman yerisən.  
 
 Ömür sevgi nağılımı; 
 Hardan aldın sən ağlımı. 
 Aranın isti ilğımı, 
 Dağların duman yerisən. 

MƏNİ SEVDİYİNİ HEÇ KİMƏ DEMƏ 
     

Məni sevdiyini heç kimə demə. 
Vüsal Hicran 

Kimsə tutmayası yer kimi saxla, 
Hər vaxt ziyarətli pir kimi saxla. 
İlahi, müqəddəs sirr kimi saxla, 
Məni sevdiyini heç kimə demə. 
 
Ürəyin təlaşdan uçuna belə, 
Sıxsan gözlərini ovcuna belə. 
Gətirmə dilinin ucuna belə, 
Məni sevdiyini heç kimə demə. 
 
Bu hissi qəlbimdə gözlədəmmədim, 
Dilimə güc verdim, gözlə dinmədim. 
Səni sevdiyimi gizlədəmmədim - 
Məni sevdiyini heç kimə demə. 
 
Alqış!- Ürəkdəki sevgiyə, alqış, 
Çəm öyrən, həsrəti çəkməyə alış. 
Səni sevdiyimi hamıya danış, 
Məni sevdiyini heç kimə demə. 

         ELƏMİ 
      (gəraylı-qoşma) 
Bir zamanlar mən də sənin, deyəsən, 
Ən istəkli yarın idim, eləmi? 
Qəmlənəndə ney-kamanın, tütəyin, 
Tənhalıqda tarın idim, eləmi? 
 
“K əs” demədin, “küs” demədin, nə oldu, 
Məhəbbəti pisləmədin, nə oldu. 
Var-dövləti istəmədin, nə oldu, 
Guya dünya varın idim, eləmi? 
 
İndi duydum çat olmuşam, eybi yox, 
Şahmatında mat olmuşam, eybi yox. 
Dərddən iki qat olmuşam, eybi yox, 
Əyilməz vüqarın idim, eləmi? 

 OTUZ YA ŞIN İLK ŞEİRİ 
 
Bu günlərin qara günü, 
Dünənin ağ yolu dərdim. 
Doluların boş ünvanı, 
Boşluqlardan dolu dərdim. 
 
Kök-köməcli sal qara daş, 
Kəsərli dil, havalı baş. 
Qapısında qul-qaravaş— 
Özü sevda qulu dərdim. 
 
Səpilməyib qan toxumu, 
Ruhum qada, qan qoxumur. 
Ürəyimin qan qohumu, 
Ululardan ulu dərdim. 
 
Arzularım bala quşdu, 
Ağrın, acın bala tuşdu. 
Səndən gələn bəla xoşdu, 
Nə göndərsən olu dərdim. 
 
Yellər əsdi başındaca, 
Kəklik oxur daşındaca. 
Ömrün otuz yaşındaca, 
Sipsilə, dopdolu dərdim. 

  APARDI 
 
Huşumu, ağlımı tilsimli gözlər, 
Gözümü dalınca tellər apardı. 
Misramı, kəlməmi ovsunlu sözlər, 
Dil tökdüm, dilimi dillər apardı. 
 
Həvəsim, istəyim söndü, soyudu, 
Sevincim kiçildi, dərdim böyüdü. 
Vüsalı üzümdən göz yaşı yudu, 
Necəki Saranı sellər apardı... 
 
Mən necə qaytarım şıltaqlığımı, 
Qayğıdan, həsrətdən uzaqlığımı. 
Qiyməti olmayan uşaqlığımı, 
Aylar dişə çəkdi, illər apardı. 

 SEVMƏYƏN NƏ BİLİR... 
 
Sığmır bir araya dediklərimlə, 
İçimi yandıran demədiklərim. 
Mərhəmət duymadım sevdiklərimdən, 
Yolumda şam olub sevmədiklərim. 
 
Könlümə tez saldım gözüm tutanı, 
Gözü varı tutdu, məni tutmadı. 
Üzümə baxmağa sevinc utanır, 
Məni unutmağı qəm unutmadı. 
 
Yenə də tərsinə əsir küləklər, 
Nədənsə qəlbimdə qara qalıbdı. 
İlk eşqi itirən sevən ürəklər 
Eradan əvvəlki xarabalıqdır. 
 
Tay tutdum yarpıza dağ laləsini, 
Sevməyən nə bilir, sevən nə çəkir. 
Dünyanın ən ağır dərd şələsini 
Elə şairlərnən, sevənlər çəkir. 

 
 
 
 
 
 



55 
 

DAĞLARA  
  Tələbə yoldaşım Seyrana 
 
Gözünün yaşını saxlayammadı, 
Sevincdən töküldü leysan dağlara. 
Şimşəklər dostyana ərk eyləyirdi, 
Damcılar etmişdi üsyan dağlara. 
 
Aynalı bulaqlar buzuymuş kimi, 
Bu yaz bir qəribə yazıymış kimi. 
Hələ baxan gözlər azıymış kimi, 
Ürək də olmuşdu heyran dağlara. 
 
Elməddin, ümüdlər çiçək açmışdı, 
Arzular, diləklər ləçək açmışdı. 
Dərdi açılmışdı, ürək açmışdı, 
Bu yaz qonağıydı Seyran dağlara. 

 ÜRƏYİM SÖZÜMƏ BAXMIR  
 
Gözlərim xəyaldan süzülüb gedir, 
Xatirən arxanca düzülüb gedir. 
Yadıma düşürsən, üzülüb gedir, 
Ürəyim sözümə baxmır, əzizim. 
  
Sənsiz keçən günü ilə tuturam, 
Gözüm sel ələyir, gilə tuturam. 
Nə qədər yalvarıb, dilə tuturam 
Ürəyim sözümə baxmır, əzizim.  
 
Getdin gedişinlə söndü, bu ocaq, 
Töküldü üstümə dərd qucaq-qucaq. 
Haçansa başıma səni qaxacaq, 
Ürəyim sözümə baxmır, əzizim.  
 
Duyğular mahalın, köyün dəyişib, 
İlahi sevgilər göyün dəyişib. 
Yaman dəcəlləşib, ərköyünləşib,- 
Ürəyim sözümə baxmır, əzizim.  
 
Düşünə bilmədim ürəksiz dərin, 
Nazını çox çəkib ürək sizlərin. 
Tay-tuşu olmuşam ürəksizlərin, 
Ürəyim sözümə baxmır, əzizim.  

MƏNDƏN OLSA GETMƏRƏM 
 Bizi burda qoyub gedirsən?- deyən 
tələbə dostlarıma 

Gözəlinin vəfası da yaxşıdı, 
Söhbəti də, təması da yaxşıdı. 
Bu şəhərin havası da yaxşıdı, 
Məndən olsa bu şəhərdən getmərəm. 
 
Sevdalı qız ürəyimə od salıb, 
Ayrılığı xəyalımdan yad salıb. 
Öz adıynan adım üstə ad salıb,  
Məndən olsa bu şəhərdən getmərəm. 
 
Məndən gizli öz-özünə öyrəşib, 
Qəlbim deyən söz sözünə öyrəşib. 
Üzüm-gözüm, üz-gözünə öyrəşib, 
Məndən olsa bu şəhərdən getmərəm. 
 
Yenə ill ər baş aparan ürgədir, 
Zaman məni ayrılığa örgədir. 
Bizim kəndə bu şəhərdən yol gedir, 
Məndən olsa bu şəhərdən getmərəm. 
 
Ürək,  məni əzablara yax indi,  
Bilir əm ki, vüsal payı yoxundu. 
Bizim kəndə buralar çox yaxındu, 
Məndən olsa bu şəhərdən getmərəm. 

Yaddan çıxmaz xatirədir o ilki, 
Ayağından öpəsisən, əyil ki! 
Bu gedişim ürəyimcə deyil ki, 
Məndən olsa bu şəhərdən getmərəm. 
 
Nicat, indi diril görüm, öl görüm, 
Təzdən geri qayıdarmı il görüm. 
Mən gedirəm qalır könül ülkərim, 
Məndən olsa bu şəhərdən getmərəm. 

BU MƏHƏBBƏTƏ 
 

Həsrəti, kədəri atmağa qoymur, 
Gecələr yuxu da yatmağa qoymur. 
Məni öz vəslinə çatmağa qoymur, 
Könül, nə deyirsən bu məhəbbətə? 
 
Ayrılıq söyləyən cardımı yoxsa, 
Simsiz kamandımı, tardımı yoxsa?... 
Üstümə çevirib ordumu yoxsa, 
Könül, nə deyirsən bu məhəbbətə? 
 
İndi özümüzü işəmi salaq,- 
Bahar yolumuzu qışamı salaq? 
Dağların qarını başamı salaq 
Könül, nə deyirsən bu məhəbbətə? 
 
Özüm də bilmədim çatmadı nəyim, 
Bu eşqin odundan yandı ürəyim. 
Mən buna nə cürə məhəbbət deyim?- 
Könül, nə deyirsən bu məhəbbətə?! 

KÖNLÜM D ƏRDİNİN YURDU 
 
Ürəyimdə üç həsrət var, biri sən, 
Biri eşqin, biri sevgin, biri sən. 
Tilsimi sən, sehiri sən, sirri sən 
Möcüzədən ömrümə don biçənim, 
Ay könlümü dərdinə yurd seçənim. 
 
Həsrət ki, var - görünməsin çox asan, 
Sevinc mənə tutdurmur ki, yaxasın. 
Neyləyim ki, ürəyimdən çıxasan, 
Yaddan çıxa sənlə olub keçənim, 
Ay könlümü dərdinə yurd seçənim. 
 
Bəsdir boran, bəsdir tufan, yay elə, 
Şöhrətini obaya sal, yay elə. 
Vüsalından bir az mənə pay elə, 
Sevincimi şərbət kimi içənim 
Ay könlümü dərdinə yurd seçənim. 
 
Nə edirsən, Elməddinə elə sən, 
Mənə gülsün, sənə desin el əhsən. 
Elə sənsən, elə sənsən, elə sən - 
Xəyalıyla varlığıma köçənim, 
Ay könlümü dərdinə yurd seçənim. 

 GƏLƏCƏYƏM  MƏN 
 
Məni küsdürmüsən, ay qız, getmişəm, 
Odlu baxışları bumbuz getmişəm. 
Mən sənin yanından payız getmişəm, 
Haçansa yanına gələcəyəm mən. 
 
Demə xəyalına yadam, ayrıyam, 
Xatirəndən bal sümürən arıyam. 
İndi gecdi, yönü qışa sarıyam, 
Haçansa yanına gələcəyəm mən. 
 
Səni bəyəndiyim gül budaqda ol, 
Gözündən içdiyim buz bulaqda ol. 
Qaranquş gələndə göz-qulaqda ol,- 
Haçansa yanına gələcəyəm mən.  
   
Xoş müjdə gətirən quş libasında, 
Könlünün, gözünün xoş libasında. 
Vüsal sorağiyla qış libasında, 
Haçansa yanına gələcəyəm mən.  

  YAŞAYIR 
 
Bircə an ayrılsa ömrü tükənər, 
Qəlbim xatirənə bağlı yaşayır. 
Mənim o qız adlı məhəbbətim var, 
O qızın mən adlı oğlu yaşayır. 
 
Dəyəri bir ömür yaşantılarım, 
Yarı yolda qaldı yaşandı yarım. 
Düşdü aramıza yaş andı, yarım 
O vaxtdan qəlbimdə ağrı yaşayır. 
 
Yenə xəyallara dalıb bu axşam, 
Keçən günlərimə cığır tapmışam. 
Elməddin adında əritdiyin şam, 
Taleyi qaralı, ağlı yaşayır.  

* * * 
Babam Vəli Həmid oğlunun xatirəsinə 
 
Çəmənə dağlar gecikdi, 
Çiçəyə bağlar gecikdi. 
Tələsdi ölüm köhlənin, 
Bu ilki bahar gecikdi. 
 
Çəkinmədin bir azacıq, 
Təpərini zor qurşadın. 
Qəlbin geniş, süfrən açıq, 
Yaşadın sən, mərd yaşadın. 

BU MƏLƏK HARDAN 
 TUŞ GƏLİB 
 

Dalınca qara daş gəlib, 
Yuxularım faraş gəlib. 
Bir hörüyü qulac gəlib, 
Bu gecə yuxuma mənim. 
 
Qismət adlı uduş gəlib, 
Qu köçüb, qaranquş gəlib. 
Bu mələk hardan tuş gəlib, 
Bu sevda oxuma mənim? 

MƏNİM BU ŞƏHƏRDƏ 
BİR GÖZƏLİM VAR 

  
Gözümdə böyüyüb üzünün xalı, 
Çəkib arxasınca fikri, xəyalı. 
Kiminsə şəhərdə cəhi-cəlalı 
Mənim bu şəhərdə bir gözəlim var. 
 
Yığıb öz başına ay-ulduzları, 
Həftə günəşvari, ay ulduzvari. 
Paxıllıq eyləyir şəhər qızları, 
Mənim bu şəhərdə bir gözəlim var. 
 
Gəzdim arxasınca illər uzunu, 
Qurbanlıq demişəm əmlik quzunu. 
Şəhərə gətirdim dağlar qızını, 
Mənim bu şəhərdə bir gözəlim var. 
 
Palıdın çətiri başında gəzir, 
Bənövşə ətiri qaşında gəzir, 
Xamralı fətiri huşunda gəzir, 
Mənim bu şəhərdə bir gözəlim var. 
 
Eşqi yaxın qoymur dərdi, ağrını, 
Sevdası çalacaq çal-çağırını. 
Nənəm bəzəyibdir toy mağarını, 
Mənim bu şəhərdə bir gözəlim var. 

Elməddin, könlünün od-ocağıdır, 
Bir ömür eşqinin şam-çırağıdır. 
Elə kənddən gəlib, kənd uşağıdır, 
Mənim bu şəhərdə bir gözəlim var. 

KÖÇÜM GED İM BU ŞƏHƏRDƏN 
 
Yuxu gördüm qara-qara, 
Ay gözü bəxtimdən qara. 
İndi özüm də bilmirəm 
Eh sənin əlindən hara 
Köçüm gedim bu şəhərdən. 
 
Bu zalımda kərim ki, yox, 
Tükənibdi səbrim ki, yox, 
Qərərgahım bu şəhərdi 
Elə getmək yerim ki, yox, 
Köçüm gedim bu şəhərdən. 
 
Yəqin bir pay düşər mənə, 
İşıq yanar yaşıl mənə. 
Köç deməknən köçən deyləm 
Bir yolu var - qoşul mənə 
Köçüm gedim bu şəhərdən. 
 
Eşq sevənə cəza vermir, 
Yolunda güdaza vermir. 
Məndən olsa bax bu saat 
Bu könlüm icazə vermir 
Köçüm gedim bu şəhərdən. 

 KİMİSƏN 
 
Niyə yer süpürür qaşın, qabağın, 
Soyuq qış küləyi əsən kimisən. 
Baxışın gözümün yolunu kəsir, 
Şaxta açıq üzü kəsən kimisən. 
 
Yayınma gözümdən, üzümə düz bax, 
Qəlbi yar istəyən olmaz utancaq. 
Bəzən boynubükük, bəzən qəddi şax, 
Bənövşə kimisən, süsən kimisən. 
 
Duyğular çırpınıb keçir sinəmdən, 
Haçan qurtaracaq gözlərim nəmdən. 
Yenə birtəhərsən, elə bil məndən, 
İnciyən kimisən, küsən kimisən. 

  YAŞAYIR 
 
Mən qəmin içində, o da sevincin, 
Mən də yaşayıram, o da yaşayır. 
Gözümü açıram göl ləpələnir, 
Kipriyim altında ada yaşayır. 
 
“Dağın dağ dərdi var, dərənin dərə”, 
Həyatda bir cürə yaşayır hərə. 
Kimi vara görə, şöhrətə görə, 
Kimlərsə bir təmiz ada yaşayır. 
 
Elməddin, yaşadın qışın qarında, 
Gördün baharın da, yayın barın da. 
Adam var ev qurub ay kənarında, 
Adam var torpaqda, suda yaşayır.  

CIĞALI T ƏCNİS 
 
 

Ata vüqarının əyilməzliyin, 
Zəhmətnən verdiyi a nanı andım. 

Aşıq deyər yananı, 
Oddan çıxar yananı. 
İnsan, qoy özün üçün 
Ya düz yolu, ya nanı. 

Dərk etdim həyatı vaxtlı-vaxtında, 
Məni anlayanı, ananı andım. 
 
Yayılmaya təhqir, yalan, ya şayə, 
İnsan oğlu qəlbi təmiz yaşaya. 

Aşıq deyər yaş aya, 
Hesablanmır yaş aya. 
Ocağına su dama, 
Köz salarmı yaş ayə. 

Saatla sökülür, keçir yaş ayə, 
İlə tələsdirir an anı, andım. 
 
Elməddin, ürəkdən dostu yat ara, 
Qaçma şan dalınca, uyma yatara. 

Aşıq deyər ya tara, 
Ya kamana, ya tara. 
Ata-Ana çəkilsə, 
Yəqin bəxtin yatar a. 

Ana laylasını saza, ya tara, 
Bənzədib kövrəldim, Ananı andım. 

  TƏCNİS 
 
Alasan əlindən nə ki, dərdi var, 
Dərdini özünə qəm eyləyənin. 
Tökəsən başından vüsal yağışın, 
Gözündən od-alov, qəm ələyənin. 
 
Qaşlar da kamanda sığallı yaydı, 
Telləri ilk eşqlər sığallayaydı. 
Ağrılı yarasın sığallayaydın, 
Səni doğrayanın, qəməliyənin. 
 
Xar qonsa bülbülün qızıl gülünə, 
Qərq olar naləyə, qızıl gül ünə. 
Dönəsən ömrünün qızıl gülünə 
Həyat bağçasından qəm iyləyənin. 
 
 
  
 
 
 
 
 
 
 



73 
 

 
MƏHƏBBƏTDƏNDİ 

(təcnis) 
Leylinin, Məcnunun, Əsli Kərəmin, 
Əvvəl ürəyində  məhəbbət dindi. 
Ürəkdən, könüldən sevən kəslərə, 
Məhəbbət məzhəbdi, məhəbbət dindi. 
 
Aynaya  bax, şana  götür, saç dara, 
Açıq qalsa çəkər məni saç dara. 
Şəvə kimi qara qulac saçdara, 
Məhəbbət qar ələr, məhəbbət dəndi. 
 
Həsrətnən döndərmə könlümü şuma, 
Ordan dən götürməz könül quşum a. 
Uçub sənə qonan könül quşuma, 
Məhəbbət qidadı, məhəbbət dəndi. 
 
Elməddini qandallayıb az,  arım. 
Sən çiçəkdən qoy bal çəksin az arım. 
Mən onu bilirəm dərdim, azarım, 
Eşqin əməlidi, məhəbbətdəndi. 

SƏN MƏNİ SEVMƏYƏ 
ALI ŞACAQSAN 

 
Demə ki, oğlanlar gözümdən düşüb, 
Dönərəm gözündə nura, şəfqətə. 
Özün tənhalığın izindən düşüb, 
Gəlib qoşularsan bu məhəbbətə. 
İndi sevməməyi bacardığın tək 
Sən məni sevməyə alışacaqsan. 
 
Eşqim əridəcək könül buzunu, 
Hissini, duyğunu sel eyləyəcək. 
Səni bezdirəcək anın uzunu, 
Bu vaxtı içində həsrət doğacaq 
Onda inadını kül eyləyəcək 
Sən məni sevməyə alışacaqsan. 
 
Tutacaq əlindən səbirsizliyin, 
Könlün olmayacaq bir də ki, aram. 
Səni aldadacaq xəbərsizliyin, 
Bir də baxacaqsan pəncərənizdən, 
Qapıdan, hər yandan sənə baxıram 
Sən məni sevməyə alışacaqsan. 
Uzağı çəkəcəm tez-tez adını, 
Çəkəcəm, qulağın səslənsin deyə. 

Sən də çəkəcəksən mənim adımı, 
Onda başlayacaq səs kəsilməyə. 
Bir də görəcəksən iş-işdən keçir, 
Bütün öyrənişlər vərdişdən keçir, 
Beləcə adıma vərdiş eyləyib 
Sən məni sevməyə alışacaqsan. 
 
Çıxacaq əlindən sevgisizliyin, 
Uçruma dönəcək sənlə arası. 
Çəkəcən əzabın hər mənsizliyin, 
Olacam gözünün ağı, qarsı. 
Sən məni sevməyə alışacaqsan. 
 
Çətini könlünə yol tapmağımdı, 
Eşqimlə könlünü göynədəcəyəm. 
Deyəssən mənim də sevən çağımdı, 
Mən sənə sevməyi öyrədəcəyəm. 
Sən məni sevməyə alışacaqsan. 

* * * 

Yaş axar 
Gözlərimdən yaş axar. 
Bülbül öldü, gül qaldı 
Gül üstündə yaşa, xar. 
 
Yaz alım 
Məktubunu yaz alım. 
Mən sevən nazlı pəri, 
Ya paxıldı, ya zalım. 
 
Tərsə mən 
Tuş gəlirəm tərsə mən. 
İnadından dönərmi, 
Tərs əməndən, tərs əmən. 
 
Ovladı 
Ovçu şikar ovladı. 
Kaş ki, nankor görməyə 
Heç bir ata övladı. 
 
 
Dərdi sərə 
Çox yığdım dərdi sərə. 
Ölmüş ümüdün üstə 
Kim çiçək dərdi sərə. 

Bəndəm elə 
Bəndəm yurda, bəndəm elə. 
Kərənti çəkir babam, 
Xorum bük, bəndəm elə. 
 
Soy sızlar 
Nəsil sızlar, soy sızlar. 
Nəsildən, kökdən deyir 
Nəsilsizlər, soysuzlar. 
 
Gec ələdim 
Tez yumdum, gec  ələdim. 
Eşqin çöllərə saldı, 
Dərdində  gecələdim. 

